Thema: Nadolig
Nadolig mewn gwlad arall - Uganda
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef pwrpas geni Iesu. 
Adnoddau: Mae Ppt wedi ei baratoi i gyd-fynd â’r gwasanaeth.
.....................................
Sleid 1: Nadolig

· Mae’n hawdd meddwl mai dim ond ni, sef y gorllewin cyfoethog, sy’n dathlu’r Nadolig.

Mae’n hawdd meddwl hefyd mai dim ond wrth wario arian, bwyta a gwylio ffilmiau Nadoligaidd mae pobl y gorllewin yn dathlu’r Nadolig. Yn wir, mae’r siopau mawr wedi bod yn llawn o nwyddau Nadoligaidd ers diwedd Mis Awst. 

· Mae rhai pobl yn dal i ddathlu’r Nadolig wrth fynd i wasanaethau Cristnogol. Gwir ystyr y Nadolig ydy dathlu genedigaeth Iesu Grist. Enw gwell ar y Nadolig fyddai Gŵyl y Geni, gan fod Cristnogion ar draws y byd yn dathlu geni Mab Duw i’r byd. 

· Dyma adnodau o Eseia 9 sy’n rhoi syniad pam fod Cristnogion yn meddwl fod dathlu geni Iesu mor bwysig,

Sleid 2: Yr adnodau isod

Mae’r bobl oedd yn byw yn y tywyllwch wedi gweld golau llachar. 

Mae golau wedi gwawrio ar y rhai oedd yn byw dan gysgod marwolaeth. 
 
Achos mae plentyn wedi cael ei eni i ni; mab wedi cael ei roi i ni. 

Bydd e'n cael y cyfrifoldeb o lywodraethu. A bydd yn cael ei alw yn....

Sleid 3: Yr enwau isod

Strategydd rhyfeddol, y Duw arwrol, Tad yr oesoedd, Tywysog heddwch. 
· A fydden ni yn dal ati i ddathlu’r Nadolig heb y siopa mawr, heb anrhegion drud a heb oleuadau lliwgar a choed bythol wyrdd? A fydden ni yn dal ati i ddathlu’r Nadolig heb dwrci neu ‘nut roast’, heb cranberry sauce, stwffin ac After Eights?

Sleid 4: Nadolig yn Uganda

· Mae Cristnogion ar draws yn byd yn dathlu Nadolig mewn gwahanol ffyrdd. Yn Uganda mae’r Nadolig yn wahanol iawn i’r Nadolig yng Nghymru.
Sleid 5: Map yn dangos Uganda
Gwlad fach yn Nwyrain Affrica ydy Uganda. Mae’r cyhydedd (equator) yn pasio drwy Uganda. De Sudan, Kenya, Tanzania, Rwanda a Gweriniaeth Ddemocrataidd y Congo ydy’r gwledydd sy’n amgylchynu Uganda.

Tua 34 miliwn o bobl sy’n byw yno – hanner poblogaeth Prydain Fawr.

· Mae’r bobl yn siarad nifer o ieithoedd Affricanaidd - Luganda, Acholi, Iteso, Rotoro, Lukhongo a kiSwahili.

· Uganda oedd un o’r gwledydd Affricanaidd cyntaf i ddarparu addysg gynradd i’w holl blant. Mae’r dosbarthiadau yn yr ysgolion yn gallu bod yn fawr iawn – hyd at 100 o blant mewn dosbarth.

Sleid 6: Tu allan i gapel
· Mae yna gapeli bach, syml i’w cael yn Uganda.
Sleid 7: Tu mewn i gapel

· Mae’r capel yn y llun yn adeilad solet, ond mae’r rhan fwyaf o gapeli bach yn y wlad wedi eu gwneud o fwd a gwellt.

Sleid 8: Capel bach yn y wlad.

· Er nad oes na Marks & Spencers, na Top Shop na Tesco; er mai dim ond 9% o’r bobl sy’n berchen ar ffôn neu sydd â chysylltiad i’r we mae’r rhan fwyaf o bobl Uganda yn dathlu’r Nadolig.
Mae popeth yn stopio ar gyfer y dathliadau. Mae ystafelloedd yn cael ‘spring clean’, tai yn cael eu peintio a dillad newydd yn cael eu prynu. Mae teuluoedd yn dod at ei gilydd i ddathlu. Mae pawb yn trio cael cyw iâr ar gyfer cinio Nadolig – fel arfer wedi ei goginio tu mewn i ddeilen banana. Mae’r tai yn cael eu haddurno gyda rhubanau a phapurau gwyrdd. Mae’r tywydd dros gyfnod y Nadolig fel arfer yn boeth a gwlyb.
Sleid 9: 'Seku Kulu'.
· 'Seku Kulu' ydy Nadolig Llawen ym mhrif iaith y wlad, sef Luganda.
Sleid 10: ‘Gŵyl y Geni’ yn Uganda

· Dyma lun o Ŵyl y Geni o Uganda. Er ei fod yn wahanol i’r hyn rydyn ni’n arfer ei weld, mae yna bethau sydd yr un fath hefyd.  Mae Mair a Joseff yno, gyda Iesu yn y preseb. Mae’r bugeiliaid wedi dod i addoli’r babi bach ac mae’r gwŷr doeth wedi dod â’u hanrhegion.
Sleid 11: Yr adnod isod (Ioan 14:6)

Mae’r Beibl yn dweud mai un Duw sydd ac un ffordd i’w gyrraedd, sef drwy Iesu ei fab. Meddai Iesu, “Fi ydy'r ffordd, fi ydy'r un gwir, y bywyd. Does neb yn gallu dod i berthynas gyda Duw y Tad ond trwof fi. Mae mwyafrif o bobl Uganda yn dathlu Gŵyl y Geni, nid am yr anrhegion na’r bwyd, ond am eu bod yn credu mai Iesu ydy Mab Duw.
Sleid 12: Gŵyl y Geni’ yn Uganda (eto)
Mae’n beth da i gofio bod pobl ar draws y byd yn dathlu y Nadolig hwn, ac er bod eu dathliadau yn llawer mwy syml, mae nhw yr un mor llawen a ni. Seku Kulu i chi i gyd.

Sleid 13: Nadolig Llawen / Seku Kulu
Gweddïwn: Ein Tad, diolch i ti am Gristnogion Uganda. Diolch eu bod yn adeiladu capeli ac eglwysi, ac yn dy addoli di. Diolch am y cariad sy’n llifo ohonot ti tuag aton ni i gyd. Helpa ni gofio nad oes rhaid cael arian mawr i fod yn llawen adeg y Nadolig. Diolch dy fod ti’n ein caru ni, ac wedi gyrru goleuni i’r byd drwy dy fab Iesu Grist. Diolchwn ein bod yn mwynhau rhyddid i addoli yng Nghymru a helpa ni i werthfawrogi hynny yn ystod cyfnod y Nadolig, Amen.

